
Leġġendi minn Malta u Għawdex (Ix‑Xebba Misruqa ta’ Għar Ħasan -silta)
Victor Fenech


Għar Ħasan jinsab ftit 'il bogħod minn Birżebbuġa, mat-triq li tagħti għal Ħal Far.  Dawk l-inħawi mimlijin irdumijiet.  Irdum huwa wiċċ ta' blat għoli li jaqa' dritt għall-wied jew għall-baħar.  Jekk titfa' ġebla minn fuq l-irdum tgħidx kemm iddum nieżla sakemm tilħaq l-ilma!  Minn ġewwa, Għar Ħasan hu mudlam ħafna.  L-ilma jċarċar mal-blat, u l-art mimlija ħotob, iddellek u tiżloq.  Fil-fond tal-għar hemm ftuħ li jħares fuq il-baħar.  Bejn l-għar u l-baħar hemm 1-irdum.  Ħdejn il-ftuħ hemm daħla qisha kamra zgħira.  Hawn jingħad li kien joqgħod Ħasan.  Hu għalhekk li dan l-għar baqa' magħruf bħala Għar Ħasan.  Min kien dan Ħasan?  U x'kien qed jagħmel f'dan il-għar?
Wara l-miġja tal-Konti Ruġġieru ħafna Għarab telqu minn Malta.  Ħafna oħrajn baqgħu jgħixu hawn.  Wieħed minnhom kien jismu Ħasan.  Darba Ħasan seraq xebba Maltija waqt li din kienet tiġbor il-qoton mill-għelieqi.  Dak iż-żmien il-bdiewa Maltin kienu jkabbru x-xitla tal-qoton fl-għelieqi tagħhom.  Bosta tfajliet kienu jaħdmu fil-ġbir tal-qoton.  It-tfajla li seraq Ħasan kienet waħda minnhom.
Kienet tfajla ħelwa u żagħżugħa.  Ħasan mill-ewwel ħa grazzja magħha.  Kien ilu żmien twil iħares lejha u jixtieqha tiegħu.  Jum wieħed waħħalha f'rasu li jisraqha u xi darba jaħrab biha lejn Tuneż.  Sadattant Ħasan mar jaħbiha f'għar fl-irdumijiet ħdejn Birżebbuġa.  Il-ghar kien imwarrab ħafna u t-triq kienet ħażina; għalhekk Ħasan ftit kellu biża' li jsibuh.
L-imsejkna xebba bkiet fuq li bkiet iżda kollu għalxejn.  Xtaqet taħrab u tmur lura lejn darha, imma Ħasan kien għassa tagħha lejl u nhar.  Darba, waqt Ii Ħasan marret għajnu bih, ix-xebba qamet inkiss inkiss u ħarbet mill-għar.  Għaddiet mill-għelieqi biex il-qoton jgħattiha.  Imma Ħasan qam fil-waqt u mar ifittixha.  
Dam jgħarrex mhux ftit.  Fl-aħħar sabha gozz fl-art, tistaħba taħt ħajt tas-sejjieħ.  Hekk kif raha, qabeż fuqha b'rabja kbira, qisu tigra.  Kaxkarha lura fl-għar u widdibha: "Jekk terga' taħrab, noqtlok u nwaddbek il-baħar.  "Ix-xebba twerwret u qatt aktar ma ħarġet mill-għar.  Ġieli rat xi dgħajjes tas-sajjieda fil-bogħod, imma hi qatt aktar ma ħarġet mill-għar.
